
Fumu Yesu mufikye mu ku kimba na
kupaasha kyakya kibaadi kishimine



Lukindji Lwa Mukooko Ushimine
Yesu balungwile bantu babaadi n'eyikashi di bubi luno lukindji : 
« Nani muntu a munkatshi mwenu, akwikala na Mikooko lukama, 
na ashimisha umune, takuleka yaya makumi kitema na kitema mu 
kabaalala, na alonda wawa ushimine, mpaa na pakewumweena ? 
Na Su bewumono, ewutuulu ku mapampa kwaye, na muloo oso ; 
na pakaluka ku shibo, ayitanyina bakuuku baaye na bankungishani
naaye, ebalungula'shi : Sepeelaayi nami, mwanda nasangula 
mukooko wande awikalanga ushimine ». 
Nenulungula'shi, anka byabya ngi abikeekala muloo mwiwulu 
ap'elanga mukitshi a bubi umune, kukila makumi kitema na 
kitema a balulame bashi na lukalo lwa kwilaanga » Luuka 15: 4-7.

Fumu Yesu Mulami A Mikooko Ebuwa
« Atwe booso tubawumbakanang'anka bu mikooko ilube eshinda, 
muntu oso baadi alondo dyaye eshinda ; anka Ayikalayika 
bamusumbwidiile bushito bwa bubi bwetu'twe bantu booso ». 
Yesu akula'shi : « Ne mulami a mikooko ebuwa nawuku mikooko 
wande, na ayo namu ayinguku »        Esaya 53 : 6 ; Yoano 10 : 4.

Lukindji Lwa Dalashime Mushimine
« Suunga'shi nani mukashi akukita'shi ena dalashime ekumi, na 
ashimisha dalashime umune, ta tembesha elampi na takomba mu 
shibo, na takimba kalolo mpaa na pakamumwena su ? Na su baapu
kumumona, akongola baloole baaye na bankungishani, na 
kwamba'shi : Sepeelaayi nami, nempete dalashime ayikalanga 
yishimine. Byabya, nenulungula'shi, kwi muloo kumpala kwa 
mwikewulu b'Efile-Mukulu pa mwanda wa mukitshi a bubi 
umune belanga »  Luuka 15 : 8-10.

Yawa mukashi baadi na muloo paye kupeta ekuta dyaye dibaadi 
na kineemo kikata kwaadi. Nka byabya namu, muntu ooso ena 
kineemo kikata ku meeso Efile-Mukulu ; aye mupangi etu, 
twibapangibwe pa mwanda waye ; Kikudi-E-Selele afubu mu 
eshimba dya bantu ku etaata dya eyi dy'Efile-Mukulu pa mwanda 
wa kwibafisha ku kyukilo ky'eyendo kyabadi na lukalo lwa 
mupashi.



Fumu Yesu bakwile'shi : « Nka byabya, nenulungula kwi 
kusepeela kumpala kwa bamwikewulu b'Efile-Mukulu Mukulu pa 
mwanda wa mukitshi a bubi umune belanga »       Luuka 15 :10.
Abimweneka'shi booso mwiwulu abasepeela su mukitshi a bubi 
belanga.

Lukindji Lwa Mwana Mushimine
« Na bambile’shi: Kubaadi muntu na baana babidi balume; na 
mukinga a munkatshi mwabo balungwile Shaye'shi : Yaya, mpe 
kipindji kya bupeta kindombene. Na bebabiile bupeta bwaye. Na 
kunyima kwa mafuku apeela, mukinga, kunyima kwa kwata 
byooso, bayiile paasha ku ewumbo diikula ; na kwakwa aye 
nkupalakasha bupeta mu butesha. Na pabapwile kupaana bintu 
byoso, kubafikile kipupa kya sala mu dyadya ewumbo, na 
babangile kwikala na lukalo lwa kupeta. Na bayiile akekwatena na
muntu a mu dyadya ewumbo, na uno bamutumine mu mabala 
aaye mu kudiisha ngulube.

Na bakyebanga kuwuusha efu dyaye na bipusu bibadyanga 
ngulube, na takwi muntu bamupanga kintu. Na pabeyalwishe 
muu'ye nabeene, bambile'shi : Mbungi kini bwa bena mufubo ba 
Yaya bena byakudya, na ami kuno nanfu na sala! Nankebo na 
nakende kwi Yaya, na nakamulungula'shi : Yaya, nemulwishe 
kumpala kwa ewulu na kumpala koobe ; ntshimulombene 
kwitanyinibwa bu mwana oobe ; ntuule bu umune a ku bafubi 
boobe. Na paa'ye kwibwa, bayiile kwi shaaye. Na Bu bibaadi kii 
kula, shaaye bamumwene na lusa lubamukwatshile na, 
bamwitumbiile mu shingo na bamufifile milomo. Na mwana 
bamulungwile'shi : Yaya, ne mulwishe kumpala kwa ewulu na 
kumpala koobe, ntshimulombene kwitanyinibwa bu mwana oobe. 
Anka shaaye balungwile bafubi baaye'shi : fikaayi na nkandjo 
mukile buwa, na numufwadikye'ye ; na elaayi kakano ku munwe 
waye na bilaato ku mikoolo yaye ; na fwishayi mwana a ngombe 
ena mwimu na numwipee ; na tudye na tusepeele ; mwanda 
mwanaande anumono'wu ayikalanga mufwe, na balukiila ku 
muwa ; ayikalanga mushimine, na bamweneka. Na bababangile 
kusepeela »        Luuka 15 : 11-24.



Lukindji Lwa Mwana Mushimine Alwitulungula Wa Kifulo 
Ky'Efile-Mukulu
« Na paa'ye kwibwa, bayiile kwi shaaye. Na bu bibaadi kii kula, 
Shaaye bamumwene na lusa lubamukwatshile, na, banishiishe 
lubilo [kwadi] bamwitumbiile mu shingo na bamufifile milomo »

Luuka 15 : 20.

« Mwanda Efile-Mukulu bakishekiishe kifulo kwi ba pa senga, 
bebapeele mwana'ye eleka'shi oso yawa akumiina mwadi 
takashimina, anka ekala na muwa wa yikalayika »     Yoano 3 : 16.

« Mwanana tayisha mwanda wa kulombasha mulayilo, bu 
abipwandjikisha bangi bantu'shi kwi kwisha ; anka ena lwishinko 
kwanudi, takumina muntu su ngumune ashimina anka booso 
bafikye mu kwilanga »      2 Mpyele 3 :9.

« Eyi dy'Efile-Mukulu adya kula'shi : « Atwe boso taatudi 'anka 
bu bantu be butete, bikitshiino byetu byatumonaa bu bilulame 
namu mbilwile'nka bu kilamba ki mase a ku kishila ; bubi bwetu 
abwitwikasha boso'nka bu masaki [mapupwa] awume aapapulwa 
na lupapi »        Esaya 64 : 6.

« Mwanda kyongwa kiikale muyile'Efile-Mukulu akifwisha 
kwilaanga ku kipandjilo kishii na kwidila, anka kyongwa kya pa 
senga akifwisha lufu » 2 Bena Kolente 7 : 10.

Mwina Kilisto mulombeene kwakula pamune na mupalakashi a 
mukandu wi buwa Yesaya shi : « Nasangala bikata mwi mwanana,
Efile-Mukulu ande, munguushe na muloo, mwanda kipandjilo 
kyadi mumpe, ki'nka bu bilamba byadi mufwadikye. Bulungatu 
bwadi muntsibe bwi bu musapi wadi mumpuute. Nyina muloo 
abiikalaa nsongwalume efuku dyee dy'ebambo mufwale kituuto 
kilumbulukye, na abiikalaa nsongwakashi dyadya efuku dy'ende 
ku bulunda mufwale bintu bya kumulengyesha »      Esaya 61 : 10.

